К ОПУБЛИКОВАНИЮ
КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
«Удораса» республика тӧдчанлуна канму вӧр-ва заказник йылысь положение вынсьӧдӧм да Коми АССР-са Министръяс Сӧветлӧн, 
Коми Республикаса Министръяс Сӧветлӧн ӧткымын шуӧмӧ вежсьӧмъяс пыртӧм йылысь
Коми Республикаса Веськӧдлан котыр шуис:
1. Вынсьӧдны «Удораса» республика тӧдчанлуна канму вӧр-ва заказник йылысь положение 1 №-а содтӧд серти.
2. Пыртны Коми АССР-са Министръяс Сӧветлӧн, Коми Республикаса Министръяс Сӧветлӧн ӧткымын шуӧмӧ вежсьӧмъяс 2 №-а содтӧд серти.
3. Тайӧ шуӧмыс вынсялӧ сійӧс официальнӧя йӧзӧдӧмсянь дас лун кольӧм мысти.
Коми Республикаса Веськӧдлан котырӧн
Юрнуӧдысьӧс вежысь – 
Коми Республикаса сьӧм овмӧс министр                                           Г. Рубцова
Сыктывкар
2020 вося кӧч тӧлысь 21 лун
467 №

ВЫНСЬӦДӦМА
Коми Республикаса Веськӧдлан котырлӧн
2020 во кӧч тӧлысь 21 лунся 467 №-а шуӧмӧн
(1 №-а содтӧд)
«Удораса» республика тӧдчанлуна
канму вӧр-ва заказник йылысь
ПОЛОЖЕНИЕ
1. Панас
«Удораса» республика тӧдчанлуна канму вӧр-ва заказниксӧ (водзӧ – заказник) артмӧдӧма «Коми АССР-ын выль заказникъяс да вӧр-ва памятникъяс котыртӧм йылысь» Коми АССР-са Министръяс Сӧветлӧн 1989 во кӧч тӧлысь 26 лунся 193 №-а шуӧм серти.
Заказник лоӧ республика тӧдчанлуна торйӧн ёна видзан вӧр-ва мутасӧн (водзӧ – ООПТ) да сылӧн эм комплекснӧй (ландшафтнӧй) нырвизь.
ООПТ-лӧн тыр ним: «Удораса» республика тӧдчанлуна канму вӧр-ва заказник.
ООПТ-лӧн дженьыд ним: «Удораса» заказник.
Заказниксӧ артмӧдӧма вына кадколаст урчиттӧг да заказниклӧн мудоръясын меститчысь му участокъяссӧ вӧдитчысьяслысь, кутысьяслысь да киын кутысьяслысь босьттӧг.
Заказник котыртан да сійӧс уджӧдан юкӧнын канмусянь веськӧдлӧмыс, заказник видзан да сыӧн вӧдитчан юкӧнын канму дӧзьӧрыс збыльмӧдсьӧ Коми Республикаса Веськӧдлан котырӧн уполномочитӧм Коми Республикаса олӧмӧ пӧртысь власьт органӧн да (либӧ) сылӧн ведомствоувса канму учреждениеӧн, кодлы сетӧма лӧсялана уджмогъяссӧ (водзӧ – заказникӧн веськӧдлысь орган).
2. Заказник артмӧдан медшӧр могъяс да сылӧн могъяс
2.1. Заказниксӧ артмӧдӧма Шӧр Тиманын тшӧтшкӧса пармалысь да рытыввыв гӧра кокадъяслысь сӧмын тані паныдасьлысь вӧр-ва комплекссӧ, а сідзжӧ атлантическӧй чимилысь (Salmo salar) оланінъяс да рӧдманінъяс (кульманінъяс) видзӧм могысь.
2.2. Заказниклӧн шӧр могъяс:
видзны Мозын юлысь экологическӧй ӧтвесьталунсӧ, сы лыдын гидрологическӧй режимсӧ;
видзны ландшафтнӧй да биологическӧй унапӧлӧслунсӧ;
туявны вӧр-ва комплексъясын естественнӧй процессъяссӧ да видзӧдны экосистемаяслӧн состояние вежсьӧм бӧрся.
3. Заказниклӧн меститчанін да площадь
3.1. Заказник меститчӧ «Удора» муниципальнӧй районса муниципальнӧй юкӧнлӧн да «Княжпогост» муниципальнӧй районса муниципальнӧй юкӧнлӧн мутасын, Мозын ю йывъясын, Пыисдін сиктсянь асыввывлань 32 км ылнаын.
Заказник меститчӧ вӧр-ва да мутас комплексын (ландшафтын) – пылевӧй покровнӧй лыа сора сёй плаща мореннӧй тшӧтшкӧсінъяс (нӧрысъяслӧн косьмӧм пӧкатъяс да ю костъяс).
Пармаса мусинъясыс глее-пӧим сяма лыаа сёйӧдӧсь, пӧим сяма лыаа сёйӧдӧсь, ёнджыкасӧ посни пӧим сяма лыаа сёйӧдӧсь, гырысь изъяс да галяизъя шӧркодь лыа сора сёяӧсь.
Геология боксянь характеристика: из шом система, вылыс отдел – пермскӧй система, улыс отдел.
3.2. Заказниклӧн мутасыс меститчӧ Удораса лесничестволӧн Мозынйывса участковӧй лесничествоын 112 - 273, 280 - 300, 307 - 331, 341 - 361, 376 - 394, 409 - 415, 421 - 425, 432, 433, 439, 440, 453 - 474 кварталъяслӧн, Удораса лесничестволӧн Слӧбӧдаса участковӧй лесничествоын 5 - 11, 28 - 30, 33, 62 - 66, 95 - 101, 127 - 133, 157 - 165, 189 - 192 кварталъяслӧн, Удораса лесничестволӧн Пыисдінса участковӧй лесничествоын 114, 137, 138, 182, 194, 218, 243, 268 кварталъяслӧн да Мещураса лесничестволӧн Мещураса участковӧй лесничествоын 47 - 51, 94, 95 кварталъяслӧн мудоръясын.
Заказник меститчанінлысь карта-схемасӧ вайӧдӧма тайӧ Положение дорӧ содтӧдын*.
3.1. Заказник мутаслӧн площадьыс лоӧ 241,9 сюрс га.
_____________
* Оз йӧзӧдсьы.
4. Заказниклӧн мудоръяс
4.1. Заказниклӧн мудорыс мунӧ Удораса лесничестволӧн Мозынйывса участковӧй лесничествоын 141 кварталса рытыв-войвыв помсянь 141 кварталлӧн войвыв мудорті, 142 кварталлӧн рытыввыв мудорті, 142 - 147 кварталъяслӧн войвыв мудоръясті, 120 кварталлӧн рытыввыв мудорті, 120 - 128 кварталъяслӧн войвыв мудоръясті, 129 кварталлӧн рытыввыв мудорті, 129 - 131 кварталъяслӧн войвыв мудоръясті, 131 кварталлӧн асыввыв мудорті, 132 кварталлӧн войвыв мудорті, 112 кварталлӧн рытыввыв мудорті, 112 - 119 кварталъяслӧн войвыв мудорті «Удора» МР МЮ-лӧн мудорӧдз. Водзӧ ёнджыкасӧ лунвывлань районлӧн асыввыв мудорті Удораса лесничестволӧн Мозынйывса участковӧй лесничествоын 388 кварталлӧн асыв-лунвыв помӧдз. Водзӧ 388 - 384 кварталъяслӧн лунвыв мудоръясті, 415 кварталлӧн асыввыв мудорті, 415 - 412 кварталъяслӧн лунвыв мудоръясті, 411 кварталлӧн асыввыв мудорті, 411 - 409 кварталъяслӧн лунвыв мудоръясті, 409, 376 кварталъяслӧн рытыввыв мудоръясті, 344 - 341 кварталъяслӧн лунвыв мудоръясті, 341, 310 кварталъяслӧн рытыввыв мудоръясті, 309 - 307 кварталъяслӧн лунвыв мудоръясті, 307 кварталлӧн рытыввыв да войвыв мудоръясті, 280, 232 кварталъяслӧн рытыввыв мудоръясті условнӧй визькӧд вомӧнасянінӧдз, мый мунӧ Мозын юлӧн шуйга берег пӧлӧн сылӧн шуйга берег визьсянь 3 км ылнаын. Водзӧ рытыввывлань, а сэсся ёнджыкасӧ условнӧй визьті  лунвывлань, мый мунӧ Мозын юлӧн шуйга берег пӧлӧн сылӧн шуйга берег визьсянь 3 км ылнаын условнӧй визькӧд вомӧнасянінӧдз, мый мунӧ Мозын Йӧлва юлӧн веськыд берег пӧлӧн сылӧн веськыд берег визьсянь 1 км ылнаын. Водзӧ ёнджыкасӧ асыввывлань, а сэсся условнӧй визьті  рытыввывлань, мый мунӧ Мозын Йӧлва юлӧн кыкнан берег пӧлӧн берег визьсянь 1 км ылнаын Удораса лесничестволӧн Слӧбӧдаса участковӧй лесничествоын 11 кварталлӧн войвыв мудоркӧд вомӧнасянінӧдз. Водзӧ 11 кварталлӧн войвыв да асыввыв мудоръясті, 11, 10 кварталъяслӧн лунвыв мудоръясті, 33 кварталлӧн асыввыв да лунвыв мудоръясті, 66 кварталлӧн асыввыв мудорті, 99 - 101 кварталъяслӧн войвыв мудоръясті, 101, 133, 165 кварталъяслӧн асыввыв мудоръясті, 165 - 161 кварталъяслӧн лунвыв мудоръясті, 192 кварталлӧн асыввыв мудорті, 192 - 189 кварталъяслӧн лунвыв мудоръясті, 189, 157 кварталъяслӧн рытыввыв мудоръясті, 157, 158 кварталъяслӧн войвыв мудоръясті, 159, 127, 95, 62, 5 кварталъяслӧн рытыввыв мудоръясті участковӧй лесничестволӧн мудорӧдз. Водзӧ 268 кварталлӧн лунвыв да рытыввыв мудоръясті условнӧй визькӧд вомӧнасянінӧдз, мый мунӧ Мозын юлӧн веськыд берег пӧлӧн сылӧн веськыд берег визьсянь 3 км ылнаын. Водзӧ ёнджыкасӧ условнӧй визьті  войвывлань, мый мунӧ сылӧн веськыд берег пӧлӧн Удораса лесничестволӧн Мозынйывса участковӧй лесничествоын 199 кварталлӧн рытыввыв мудоркӧд вомӧнасянінӧдз. Водзӧ 199, 169 кварталъяслӧн рытыввыв мудоръясті, 169 кварталлӧн войвыв мудорті, 141 кварталлӧн рытыввыв мудорті петан чутӧдз.
5. Заказниклӧн мудоръясын меститчӧм
видзан вӧр-ва комплексъяс да налӧн компонентъяс
Заказниклӧн ва юксянінын ёнджыкасӧ быдмӧ веж нитшка козъя вӧр. Ойдланінъясӧдз ёнджыкасӧ быдмӧны козъя, козъя-кыддза да кыддза-козъя, куста-урбӧжа-веж нитшка да куста-лудіктуруна-веж нитшка ӧткотыръяс, кӧні бур му веркӧсыс. Налӧн аслыспӧлӧслунӧн лоӧ сійӧ, мый турун да кустъяс пӧвстын медъёна быдмӧ чӧд (Vaccіnіum myrtіllus). Мукӧд быдмӧгысь позьӧ пасйыны пув (Vaccіnіum vіtіs-іdaea), гӧрд молля турун (Maіanthemum bіfolіum), кӧктоин (Equіsetum sylvatіcum). Заказникын уна нюрсялӧм козъя вӧрыс, ёнджыкасӧ кӧкшабдіа да нитшка. Кӧкшабдіа козъяинъяс быдмӧны ваюксянінса увтасінъяслӧн тшӧтшкӧс участокъясын, кӧні ваыс сулалӧ, да лажмыд пӧкатъяс вылын.
Инъясын, кӧні вывті васӧд да мусиныс этша вердаса, артмӧны бур условиеяс, медым му веркӧсын быдмис нюр нитш. Тані сӧвмӧмаӧсь нитшка козъяинъяс. Пожӧма да кыддза вӧръясыс (Betula pubescens, Betula pendula) быдмӧны этшаджык. Юясдорса лыаа ягъясын паськалӧмаӧсь куста-ройяса пожӧмаинъяс.
Заказникыс меститчӧ шӧр да мыйкӧ мында войвыв пармалӧн зонаувъясын, Удораса козъя да Шӧр Тиманса козъя-ниа пуа геоботаническӧй кытшъясын.
Татшӧм инъяслӧн мусинъясыс гӧльӧсь да косӧсь, та вӧсна тані вывті уна пӧлӧс быдмӧгыс абу. Кустъясысь медъёна быдмӧны пув да обоеполӧй понпир (Empetrum hermaphrodіtum). Улыс ярусъясыс артмӧны пурне нитш рӧдысь куста ройяс, на пиын паныдасьлӧны веж нитшкаинъяс. Мозын ю вожъясын крут берегъяс пӧлӧн аллювиальнӧй вайӧмъясын тшӧкыда артмӧны джуджыд туруна либӧ уна пӧлӧс туруна кыддза-козъя вӧръяс. Заказниклӧн мутасын нюръясыс абу ыджыдӧсь, тшӧкыда вӧрсялӧмаӧсь кыддзӧн либӧ козйӧн. Чӧтласа из вылын паныдасьлӧны пуктасъяс, кӧні ниа пуыс медуна.
Заказниклӧн мутасын Мозын, Визин да Улыс Пузла ковтысъясын кориз восьсаинъясын быдмӧ уна аслыспӧлӧс сикас, кутшӧмъяс лӧсялӧны Тиманса да Уралса горнӧй пӧрӧдаяслӧн тыдаланінъяслы. Крежъяслӧн потасъясын посни чиръяса мусинын эмӧсь тані ёна паныдасьлысь кальцефилъяс. Заказникын ойдлан да крежса экотопъясыс тӧдчанаӧсь сы вӧсна, мый сэні олӧны шоча паныдасьлысь да видзан сикасъяс.
География боксянь туялӧмыс петкӧдліс, мый широтнӧй группаясысь заказникын медъёна паныдасьлӧны бореальнӧй быдмӧгъяс (Matteuccіa struthіopterіs, Allіum schoenoprasum, Hіeracіum altіpes да мукӧд). 70 %-ысь унджык сикасыс тайӧ группаысь, мый лӧсялӧ войвыв пармалӧн зонаувса мукӧд флоралы.
Нуӧдӧм туялӧмъясыс петкӧдлісны, мый заказник флоралӧн систематическӧй, географическӧй, ценотическӧй да биологическӧй тэчасъясыс ставнас лӧсялӧны Россиялӧн европаса юкӧнлӧн Рытыв-Войвывса войвыв пармалы. Та дырйи сылӧн эм ӧткымын аслыспӧлӧслун. Медтӧдчана котыръяс лыдысь медтшӧкыда паныдасьлӧ Эжӧръяслӧн котыр. Содӧ войвывса широтнӧй группаысь сикасъяслӧн пайыс сы вӧсна, мый парма зонаын резерватыс меститчӧ войвылын да сы вӧсна, мый сылӧн мутасын эмӧсь креж тыдаланінъяс. Голарктическӧй да евроазиатскӧй долготнӧй группаясысь сикасъяслӧн лыдыс матӧ ӧтмында, кыдзи и Коми Республикаса парма зоналӧн став флораын. Сибирса флораыс оз ёна тӧдчы сикасъяслӧн унапӧлӧслун вылӧ, но медуна лыска пӧрӧдаыс – сибирсаяс. Заказниклӧн флора вылӧ мортыс тӧдчӧ слаба, полизональнӧй широтнӧй, космополитнӧй долготнӧй да ёг ценотическӧй группаяслӧн сикасъясыс тані абу унаӧсь. Тайӧ мутасыс ёнджыкасӧ нюрсялӧма да васӧд, тані эрдӧдӧма васа да нюрса уна быдмӧг.
Сосудистӧй быдмӧгъяс пӧвстысь пасйӧма 340 гӧгӧр сикас. На лыдын Коми Республикаса гӧрд небӧгӧ (2019) пыртӧм таксонъяс: эльбскӧй вудсия (Woodsіa іlvensіs), обыкновеннӧй многоножка (Polypodіum vulgare), лэбач кок сяма эжӧр (Carex ornіthopoda), яй рӧма мӧсняк турун (Dactylorhіza іncarnata), Траунштейнерлӧн мӧсняк турун (Dactylorhіza traunsteіnerі), пемыдгӧрд дремлик (Epіpactіs atrorubens), еджгов леукорхис (Leucorchіs albіda), уклоняющӧйся маръямоль (Paeonіa Anomala), виж юра дзуртан турун (Rhodіola rosea), черноплоднӧй кизильник (Cotoneaster melanocarpus), альпийскӧй семечки турун (Hedysarum alpіnum). Кык сикас – Фукслӧн мӧсняк турун (Dactylorhіza Fuchsіі) да комаринӧй кокушник (Gymnadenіa conopsea) – пыртӧма Быдмӧгъяслӧн лыддьӧгӧ (списокӧ), кодъяслӧн          вӧр-ваын олӧм бӧрся колӧ торйӧн видзӧдны да кодъясӧс вӧзйӧма босьтны биология боксянь дӧзьӧр улӧ, мый вынсьӧдӧма Коми Республикаса вӧр-ва озырлун да гӧгӧртас видзан министерстволӧн 2019 во рака тӧлысь 27 лунся 498 №-а тшӧктӧдӧн (3 №-а содтӧд). Шоча паныдасьлысь сикасъясысь унджыкыс быдмӧны Тиман коризъяслӧн восьсаинъясын. Комплекснӧй заказниклӧн мутасын эрдӧдӧма 96 коръя да идза нитш сикас да 168 рой сикас. Резерватын эрдӧдӧма 125 сикас бакатшак, та лыдын Коми Республикаса гӧрд небӧгӧ (2019) пыртӧм ӧти сикас (ниа пу губка (Fomіtopsіs offіcіnalіs)). На пӧвстысь татшӧмъяс, кыдзи лапландский амолицистис (Amylocyctіs lapponіca) да звездчатӧй скелетокутис (Skeletocutіs stellae) индӧны сы вылӧ, мый вӧрыс вӧрзьӧдлытӧм.
Заказникӧ пырӧ Мозын юлӧн участок (Удж ю вомсянь сылӧн йывъясӧдз) да сылӧн вожъяс, сы лыдын Мозын Йӧлва, Улыс Пузла да Вылыс Пузла, кӧні кульмӧ атлантическӧй чими (Войвывса чери овмӧс нуӧдан ковтысын чери кыян правилӧяс серти, кутшӧмъясӧс вынсьӧдӧма Россия Федерацияса видз-му овмӧс министерстволӧн 2014 во йирым тӧлысь 30 лунся 414 №-а тшӧктӧдӧн), кодӧс пыртӧма Пемӧсъяслӧн лыддьӧгӧ (списокӧ), кодъяслӧн вӧр-ваын олӧм бӧрся колӧ торйӧн видзӧдны да кодъясӧс вӧзйӧма босьтны биология боксянь дӧзьӧр улӧ, мый вынсьӧдӧма Коми Республикаса вӧр-ва озырлун да гӧгӧртас видзан министерстволӧн 2019 во рака тӧлысь 27 лунся 498 №-а тшӧктӧдӧн (4 №-а содтӧд).
Горнӧй да джынвыйӧ горнӧй ва визувъяслы лӧсялана гидрологическӧй режим вӧсна чериыс уна пӧлӧс. Медъёна паныдасьлӧ бореальный гӧраӧдзса фауна комплекс, кытчӧ пырӧны европаса ком (Thymallus thymallus), юса ар ёс (Phoxіnus phoxіnus), уска катан ар (Barbatulus barbatulus), атлантическӧй чими да обыкновеннӧй подкаменщик (Cottus gobіo), кодӧс пыртӧма Пемӧсъяслӧн лыддьӧгӧ (списокӧ), кодъяслӧн вӧр-ваын олӧм бӧрся колӧ торйӧн видзӧдны да кодъясӧс вӧзйӧма босьтны биология боксянь дӧзьӧр улӧ, мый вынсьӧдӧма Коми Республикаса вӧр-ва озырлун да гӧгӧртас видзан министерстволӧн 2019 во рака тӧлысь 27 лунся 498 №-а тшӧктӧдӧн (4 №-а содтӧд), да Россия Федерацияса гӧрд небӧгӧ (2001). Этшаджык паныдасьлӧны сиг-пыжьян (Coregonus pіdschіan), мык (Leucіscus rutіlus), гурина (Gobіo gobіo), обыкновеннӧй сир (Esox lucіus) да обыкновеннӧй ёкыш (Perca fluvіatіlіs). Юасьӧм серти, тані эм юса пӧвтан (Platіchthys flesus) да налим (Lota lota).
Заказниклӧн мутасын олӧ юрсигусьяслӧн 16 сикас, лудікъяслӧн 51 сикас, бобувъяслӧн 28 сикас. Сюрса лыаясысь тані эм 130 сайӧ сикас. Татчӧс орнитофауналысь подувсӧ артмӧдӧны лэбачьяслӧн сибирса сикасъяс. Татчӧс млекопитающӧйяссӧ петкӧдлӧма 36 сикасӧн, на лыдысь ыджыд тӧдчанлун босьтӧ Коми Республикаса гӧрд небӧгӧ (2019) пыртӧм кӧр (Rangіfer tarandus).
6. Заказник торйӧн ёна видзан режим
6.1. Заказниклӧн мутасын оз позь вӧчны овмӧс нуӧдан да мукӧд удж, мый вӧсна вермас торксьыны экосистемаяслӧн дзоньлуныс, сы лыдын:
1) капитальнӧя стрӧитан объектъяс стрӧитӧм;
2) линейнӧй объектъяс стрӧитӧм, тайӧ Положениелӧн 6.2 пунктын индӧм случайяс кындзи;
3) вӧр пуктасъяс кералӧм, санитарно-оздоровительнӧй мероприятиеяс, пӧжарысь видзчысьӧмсӧ могмӧдан мероприятиеяс нуӧдігӧн кералӧмъяс, квартальнӧй прӧсекаяс, визиръяс кералӧм, весалӧм, туйяс, кутшӧмъяс эмӧсь, видзӧм могысь кералӧмъяс, а сідзжӧ вӧчны позяна удж сикасъяскӧд йитчӧм мукӧд кералӧм кындзи;
4) вӧр бурмӧдӧм вӧр культураяс лӧсьӧдӧмӧн, вӧр участокъясын, кӧні вӧр пуктасъясыс кулӧмаӧсь либӧ тшыкӧмаӧсь пӧжаръяс, лёк организмъяслӧн тӧдчӧм вӧсна, а сідзжӧ вӧр участокъясын вӧр бурмӧдӧм кындзи, кӧні санитарнӧй могъясын нуӧдісны ӧтпомся кералӧмъяс;
5) абу пуа вӧр ресурсъяс, вӧрса сёян-юан да бурдӧдан быдмӧгъяс заптӧм да чукӧртӧм, индӧм ресурсъяссӧ да быдмӧгъяссӧ гражданаӧн асланыс могъяс вылӧ заптӧм да чукӧртӧм кындзи;
6) древесина да живица заптӧм;
7) геологическӧй, ботаническӧй, зоологическӧй да мукӧд коллекция чукӧртӧм, наука-туялан могъяс вылӧ найӧс чукӧртӧм кындзи заказникӧн веськӧдлысь органкӧд сӧгласуйтӧмӧн;
8) муяс бурмӧдӧм да гӧрӧм;
9) турун ытшкӧм, видз-му овмӧсса пемӧсъясӧс та вылӧ индӧм местаясысь бокын йирсьӧдӧм, налы гожся лагеръяс да ваннаяс котыртӧм;
10) прӧмыслӧвӧя кыйсьӧм да промышленнӧя чери кыйӧм;
11) туйясысь, кутшӧмъяс эмӧсь, да торйӧн индӧм местаясысь бокын механизируйтӧм транспортлӧн ветлӧм да сулалӧм (заказник видзӧм серти мероприятиеяс, а сідзжӧ вӧр-ва комплексъяс да налысь объектъяс видзӧм да бӧр лӧсьӧдӧм серти мероприятиеяс нуӧдӧмкӧд йитчӧм случайяс кындзи), механическӧй транспорт средствояс кындзи, кутшӧмъяс ветлӧны да сулалӧны тӧвнас, кор усьӧма лым сэк, кор оз лэдзны му эжӧд, быдмӧгъяс да вӧр пуктасъяс жугӧдӧмсӧ;
12) геологоразведочнӧй уджъяс, дінмуса геологосъёмочнӧӥ уджъяс кындзи;
13) мупытшса озырлун перйӧм да туялӧм;
14) химия препаратъяс да мувердас видзӧм да наӧн вӧдитчӧм;
15) заказниклысь мутассӧ ёгӧсьтӧм да няйтчӧдӧм, а сідзжӧ производство да потребление шыбласъяс меститӧм (видзӧм да гуалӧм), ортсӧ лэдзан ва нуӧдӧм;
16) му веркӧс да быдмӧгъяс тшыкӧдӧм, вӧчны позяна удж сикасъяс збыльмӧдӧм кындзи;
17) лэбач позъяс да горсъяс жугӧдӧм;
18) аншлагъяс, шлагбаумъяс, стендъяс, суйӧрса сюръяяс, мукӧд юӧртан пас да индӧд, экологическӧй туйяслысь да шойччанінъяслысь оборудование бырӧдӧм да тшыкӧдӧм, пуяс вылын, горнӧй пӧрӧдаяслӧн тыдаланінъясын гижӧдъяс да пасъяс вӧчӧм.
6.2. Заказниклӧн мутасын позьӧ:
1) котыртны да нуӧдны вӧр овмӧс да нуӧдны вӧръясын пӧжарысь да санитарнӧй боксянь видзчысьӧмсӧ могмӧдан, вӧр бурмӧдан да вӧр бӧрся дӧзьӧритан мероприятиеяс вӧр йитӧдъяс ладмӧдан юкӧнын оланпастэчасӧн урчитӧм пӧрадокын тайӧ Положениелӧн 6.1 пунктса корӧмъяс тӧд вылын кутӧмӧн;
2) нуӧдны наука-туялан уджъяс, а сідзжӧ биологическӧй ва озырлун искусственнӧя рӧдмӧдӧм серти мероприятиеяс, сы лыдын биологическӧй ва озырлун видзӧмсӧ могмӧдӧм вылӧ аквакультура могъясын кыйны чери, заказникӧн веськӧдлысь органкӧд сӧгласуйтӧмӧн;
3) оланпастэчасӧн урчитӧм пӧрадокын любительскӧя да спортивнӧя кыйсьыны;
4) оланпастэчасӧн урчитӧм пӧрадокын любительскӧя да спортивнӧя кыйны чери;
5) стрӧитны, выльмӧдны, уджӧдны линейнӧй объектъяс сэк, кор найӧс оз позь меститны мӧдлаӧ, а сідзжӧ сы могысь, медым могмӧдны заказник уджӧдӧмсӧ, заказникӧн веськӧдлысь органкӧд да чери кыян юкӧнын федеральнӧй олӧмӧ пӧртысь власьт органкӧд сӧгласуйтӧмӧн;
6) капитальнӧя дзоньтавны линейнӧй объектъяссӧ заказникӧн веськӧдлысь органкӧд сӧгласуйтӧмӧн;
7) меститны абу капитальнӧй стрӧйбаяс да сооружениеяс, кутшӧмъяс йитчӧмаӧсь вӧчны позяна удж сикасъяс збыльмӧдӧмкӧд;
8) эвакуируйтны ракетаяслысь торъялӧм юкӧнъяссӧ налӧн усянінъясысь да нуӧдны ракетаяслысь торъялӧм юкӧнъяссӧ нуӧм могысь вӧр инфраструктура лӧсьӧдӧм серти уджъяс Россия Федерацияса вӧр оланпастэчас серти;
9) нуӧдны овмӧс да мукӧд уджлысь мӧд сикасъяс, мыйясысь абу ӧлӧдӧма вӧр-ваӧн вӧдитчан да гӧгӧртас видзан юкӧнын оланпастэчасӧн да тайӧ Положениеӧн, оланпастэчасӧн урчитӧм пӧрадокын.
7. Бӧртас
7.1. Заказниксӧ, сы лыдын сылӧн мутасын меститчӧм вӧр-ва комплексъяссӧ да налысь компонентъяссӧ, видзӧны вӧр-ваӧн вӧдитчан да гӧгӧртас видзан юкӧнын оланпастэчас серти.
7.2. Заказниклӧн вӧр-ва комплексъяслы да налӧн компонентъяслы лёктор вӧчан грӧз артмӧм дырйи сылӧн мутасын вӧчны позяна удж сикасъяссӧ дзескӧдӧны, недыр кад кежлӧ дугӧдӧны либӧ дугӧдӧны оланпастэчасӧн урчитӧм пӧрадокын.
7.3. Заказниклысь мутассӧ места вылын индӧны ӧлӧдан да юӧртан пасъяс сувтӧдӧмӧн, а сідзжӧ торйӧдӧны тематическӧй картография материалъяс вылын.
7.4. Заказниклӧн вӧр-ва комплексъяслы либӧ налӧн компонентъяслы вӧчӧм лёкторсӧ колӧ вештыны Россия Федерацияса оланпастэчас серти.
7.5. Йӧзӧс, кодъяс мыжаӧсь заказник торйӧн ёна видзан урчитӧм режим торкӧмын, кыскӧны кывкутӧмӧ Россия Федерацияса оланпастэчас серти.
7.6. Заказник торйӧн ёна видзан урчитӧм режимлӧн уджалӧм да сійӧс могмӧдӧм серти мероприятиеяс збыльмӧдсьӧны Коми Республикаса республиканскӧй сьӧмкуд сьӧм тшӧт весьтӧ да оланпастэчасӧн абу ӧлӧдӧм мукӧд ӧшмӧс тшӧт весьтӧ.
Пасйӧд. Меститчанінсӧ да мудоръяссӧ опишитӧма Удораса лесничестволысь 2013 вося, Мещураса лесничестволысь 1993 вося вӧр овмӧс котыртан да нуӧдан материалъяс тӧд вылӧ босьтӧмӧн.

Коми Республикаса Веськӧдлан котырлӧн
2020 во кӧч тӧлысь 21 лунся 467 №-а шуӧм дорӧ
2 №-а СОДТӦД
Коми АССР-са Министръяс Сӧветлӧн, 
Коми Республикаса Министръяс Сӧветлӧн ӧткымын шуӧмӧ пыртӧм
ВЕЖСЬӦМЪЯС
1. «Коми АССР-ын выль заказникъяс да вӧр-ва памятникъяс котыртӧм йылысь» Коми АССР-са Министръяс Сӧветлӧн 1989 во кӧч тӧлысь 26 лунся 193 №-а шуӧмын:
Коми АССР-ын выль пӧв котыртан заказникъясын (шуӧм дорӧ 1 №-а содтӧд):
квайтӧд позиция гижны тадзи:
«
	«Удораса», канму вӧр-ва, 
республикаса
	комплекснӧй
	Меститчӧма Удора районлӧн асыв-войвыв юкӧнын, Удораса лесхозлӧн мутасын, шымыртӧ Мозын ю ковтыссӧ, Вылыс Пузла, Шимур, Улыс Пузла, Пурзьӧм, Ляпан, Кытшилью, Тыд, Увъю юяслысь йывъяссӧ да вожъяссӧ. Ставнас 218 квартал: 112 - 197, 199 - 220, 232 - 268, 280 - 297, 307 - 325, 341 - 356, 376 - 388, 409 - 415, Мозын юлӧн кыкнан берег пӧлӧн 3 километр кузьта полосаясті 223 кварталсянь Йӧлва юлӧн вомӧдз, 222 - 224, 269 - 272, 138, 298 - 300, 327 - 330, 358 - 361, 389 - 393, 421 - 425, 453 - 459, 198 - 221, 114, 137, 326, 357, 182, 194, 218, 243, 268, 225, 226 - 231, 273, 331, 394 кварталъяс, Йӧлва юлӧн километр кузьта видзан зона, 460 - 468, 439 - 440, 473, 474 кварталъяс Удж ю вомӧдз, Слӧбӧдаса лесничестволӧн 5 - 11, 33 - 62 - 66, 95 - 101, 127 - 133, 157 - 165, 189 - 192 кварталъяс, 469 – 472. Площадьыс 241,9 сюрс га
	Сибирса козйысь естественнӧй вӧръяс, кӧнсюрӧ бонитетъясыс  ІІІ – ІV класса, бур пожӧма ягъяс да ниа вӧръяс, Гӧрд небӧгӧ пыртӧм быдмӧгъяслӧн гежӧд сикасъяс, уна сикас пемӧсъяс, сы лыдын дона сикас чери, налӧн оланінъяс да кульманінъяс, Мозын да Йӧлва юяс
	«Удораса» республика тӧдчанлуна канму 
вӧр-ва заказник йылысь положение серти


».
2. «Республика тӧдчанлуна заказникъяс да вӧр-ва памятникъяс йылысь положениеяс вынсьӧдӧм да выль заказникъяс котыртӧм йылысь» Коми Республикаса Министръяс Сӧветлӧн 1993 во рака тӧлысь 1 лунся 110 №-а шуӧмын:
16 №-а содтӧд киритны.

